
Krishna Stotram

ಕೃಷ್ಣಸ್ತೋತ್ರಂ

ಶ್ರೀಬ್ರಹ್ಮರುದ್ರಗರುಡೇಂದ್ರನತಂ ಶರಣ್ಯಂ
ಸರ್ವಾಶುಭಪ್ರಶಮನಂ ಭುವನೈಕನಾಥಂ .

ಸದ್ರೂಪ್ಯಪೀಠಪುರಮಧ್ಯಗಮಿಂದಿರೇಶಂ
ಗೋವರ್ಧನೋದ್ಧರಣದಕ್ಷಮಹಂ ನತೋಽಸ್ಮಿ .. 1..
ವಜ್ರಾಂಕುಶಧ್ವಜಸರೋಜಯುತಾಂಘ್ರಿಮೂಲಂ
ಸಂದೀಪ್ಯಮಾನನಖಚಂದಿರಕಾಂತಿಕಾಂತಂ .

ಸಿಂಜತ್ಸುನೂಪುರಪದಂ ವರವೃತ್ತಜಂಘಂ
ಪೂರ್ಣೇಂದುಭಾನುಸಮವರ್ತುಲಜಾನುಯುಗ್ಮಂ .. 2..

ಸ್ತಂಬೇರಮೇಂದ್ರಸುಕರೋರುಮುದಾರಕಾಂಚೀ-
ಪೀತಾಂಬರೋದ್ಯತಕಟಿಂ ಶುಭನಿಮ್ನನಾಭಿಂ .

ಶಾತೋದರಾರ್ಪಿತವಲಿತ್ರಯಮಬ್ಜನಾಭಂ
ಶ್ರೀವತ್ಸಕೌಸ್ತುಭರಮಾಲಯವಕ್ಷಸಂ ತಂ .. 3..

ಶ್ರೀಕಂಬುಕಂಧರಸಮರ್ಪಿತವೈಜಯಂತೀ
ಸದ್ಧಾರಕಂಜಶುಭಮಾಲಿಕಯೋಲ್ಲಸಂತಂ .

ಸದ್ದಂಡಪಾಶಕರಮೂರ್ಜಿತಹಾರಭೂಷಂ
ಬಿಂಬಾಧರೋಷ್ಠಮರವಿಂದದಲಾಯತಾಕ್ಷಂ .. 4..

ಕರ್ಣೋಜ್ಜ್ವಲನ್ಮಕರಕುಂಡಲಶೋಭಿಗಂಡಂ
ಸದ್ರತ್ನಮೌಕ್ತಿಕಲಸಚ್ಛುಭನಾಸಿಕಾಢ್ಯಂ .

ಶಾರ್ಙ್ಗಾಯಿತಭ್ರುವಮಗಣ್ಯಗುಣಾಭಿರಾಮ-

ಮುದ್ಯದ್ದಿವಾಕರನಿಭಾಭವಿಶಾಲಫಾಲಂ .. 5..

ಶ್ರೀಮತ್ಕಿರೀಟವರಮಂಡಿತರಮ್ಯಶೀರ್ಷ-
ಮಾದ್ಯಂತಶೂನ್ಯಮಸಿತಂ ಸುಖತೀರ್ಥನಾಥಂ .

ಶ್ರೀನಂದನಂದನಮಮೇಯಮಗಾಧಭೋಧ-

ಮೀಷತ್ಸ್ಮಿತೇಂದುವದನಂ ಶರಣಂ ವ್ರಜಾಮಿ .. 6..

ಕಿಂ ಸಂಸ್ತವೀಮಿ ತವ ಮತ್ಸ್ಯ ಸುಕೂರ್ಮ ಕೋಲ
ಶ್ರೀಮನ್ನೃಶಿಂಹ ವರವಾಮನ ಭಾರ್ಗವೇಶ .

ಕೃಷ್ಣಸ್ತೋತ್ರಂ

ಶ್ರೀಜಾನಕೀರಮಣಯಾದವಕೃಷ್ಣ ಬುದ್ಧ
ಕಲ್ಕ್ಯಾದಿರೂಪ ಕೃತಿಸೇವಿತಸತ್ಪ್ರಭಾವ .. 7..

ಶ್ರೀಕೃಷ್ಣದೇವ ಕರುಣಾಕರ ಸೌಮ್ಯರೂಪ
ಶ್ರೀವಾದಿರಾಜಮುನಿಹೃತ್ಕಮಲಾಧಿವಾಸ .

ಭಕ್ತೋತ್ಸವೇಪ್ಸಿತಸುತತ್ವರಹಸ್ಯದೀಪ
ಮಾಂ ಪಾಹಿ ತೇ ಚರಣಸೇವಕಭೃತ್ಯಭೃತ್ಯಂ .. 8..

ವಾದಿರಾಜಾಖ್ಯಯತಿನಾ ಕೃಷ್ಣಸ್ತ್ರೋತ್ರಮಿದಂ ಕೃತಂ .

ಹರೇಃ ಕೃಪಾಪ್ತಯೇಽಜಸ್ತ್ರಂ ಪಠತಃ ಪ್ರೀಯತೇ ಹರಿಃ .. 9..
ಇತಿ ಶ್ರೀಮದ್ವಾದಿರಾಜಪೂಜ್ಯಚರಣವಿರಚಿತಂ ಕೃಷ್ಣಸ್ತೋತ್ರಂ ಸಂಪೂರ್ಣಂ .

ಭಾರತೀರಮಣಮುಖ್ಯಪ್ರಾಣಾಂತರ್ಗತ ಶ್ರೀಕೃಷ್ಣಾರ್ಪಣಮಸ್ತು .

